
404 
 

AZƏRBAYCANIN QARABAĞ VƏ ŞƏRQİ ZƏNGƏZUR İQTİSADİ  

RAYONLARINDA YAŞIL ENERGETİKANIN İNKİŞAFI İMKANLARININ  

QİYMƏTLƏNDİRİLMƏSİ  
 

Fəxrəddin Kərimov, Rəhilə Əliyeva, Məhərrəm Mehtiyev  
 

Azərbaycan Respublikası Elm və Təhsil Nazirliyinin Neft və Qaz İnstitutu, m_mehtiyev@mail.ru 

 

Azərbaycan Respublikası Dövlət Statistika Komitəsinin məlumatlarına görə, ölkədə 2019-cu 

ildə ümumilikdə 9,97 mln. neft ekvivalenti ton (NET), o cümlədən nəqliyyatda 2,27 mln. NET ya-

nacaq istifadə olunubsa, 2020-ci müharibə ilində uyğun olaraq ümumi 9,92 mln., nəqliyyatda 2,3 

mln. NET yanacaq istifadə edilmişdir. Yəni, ölkə üzrə yanacağın ümumi istehlakı 0,05 mln. NET 

azalmış, nəqliyyatda isə cəmi 0,03 mln. NET artmışdır. Bu, onunla izah olunur ki, dronlardan isti-

fadə çoxlu yanacaq enerjisi sərf edən təyyarə, helikopter və zirehli texnikaya tələbatı azaltmışdır.  

Azərbaycan öz sosial-iqtisadi inkişafının strateji məsələlərində ekoloji prinsipləri önə çəkərək 

insan fəaliyyətinin bütün sahələrində enerji səmərəliyi, alternativ və bərpa olunan enerji resurslar-

dan istifadəyə üstünlük verir. Müharibənin nəticəsi olaraq Azərbaycan Respublikasının işğal olun-

muş ərazisində yeni yaranmış “Qarabağ” və “Şərqi Zəngəzur” İqtisadi rayonların iqtisadiyyatının 

dirçəlməsi də Prezidentimiz tərəfindən 2021-ci ildə imzalanan “Azərbaycan Respublikasının işğal-

dan azad edilmiş ərazilərində “yaşıl enerji” zonasının yaradılması ilə bağlı tədbirlər haqqında” sə-

rəncamı ilə uzlaşmalıdır. Bu sərəncam isə Azərbaycan Respublikası Prezidentinin 2021-ci il 2 fevral 

tarixli Sərəncamı ilə təsdiq edilmiş “Azərbaycan 2030: sosial-iqtisadi inkişafa dair Milli Prioritet-

lər” sənədinin tərkib hissəsidir.  

Beləliklə, qeyd edilən iki sənədin icrası nəticəsində işğaldan azad olunmuş Şuşa şəhəri və 

bütün Qarabağ ərazisi “Yaşıl enerji” zonasına çevrilə bilər və çevrilməlidir. Bunun reallaşacağını 

Prezident İlham Əliyevin qətiyyətlə dediyi: “Qarabağ bölgəsi “yaşıl enerji” zonası kimi dünya 

üçün bir nümunə olacaq” fikri də təsdiq edir. 

Məlum olduğu kimi, Qarabağın bərpaolunan enerji istehsalı üçün potensialı çox böyükdür. 

Tədqiqatlar göstərir ki, Qarabağın düzənlik hissəsi olan Füzuli, Cəbrayıl və Zəngilan rayonlarında 

bir m2 səthə düşən günəş radiasiyası ildə 1600-1700 kVt/saat, dağlıq ərazinin 100 metr hündürlü-

yündə küləyin orta sürəti 7-10 m/san təşkil edir. Dövlətimizin başçısı Qarabağı və Şərqi Zəngəzuru 

yaşıl enerji zonası elan etdiyini xatırladaraq bildirmişdi ki, Azərbaycanın azad olunmuş əraziləri-

nin 7200 meqavat günəş enerjisi və 2000 meqavat külək enerjisi potensialı var. 

Digər tərəfdən, iqlim dəyişmələri üzrə Paris Sazişindən irəli gələn öhdəliklərə töhfə olaraq 

Prezident İlham Əliyev 2030-cu ilə qədər elektrik enerjisi istehsalında bərpaolunan enerji mənbələ-

rinin payının 30 %-ə çatdırılmasının hədəf kimi götürüldüyünü bildirib. 

Həmin istiqamətdə genişmiqyaslı işlər nəzərdə tutulub və onlar ardıcıllıqla həyata keçirilir. 

Lakin alternativ və bərpaolunan resurslardan enerjinin istehsalı baha olduğundan bu sahədə işlər 

uzana bilər. Buna görə də “Yaşıl enerji” layihələrinə xarici investorları cəlb etmək bu işləri sürət-

ləndirə bilər. Buna görə ölkəyə investorların cəlb edilməsi üçün müvafiq addımlar atılır. Azərbay-

can Respublikasının Energetika Nazirliyi ilə Yaponiyanın “Tepsco” şirkəti arasında müqavilənin 

imzalanması işlərin uğurla irəlilədiyinin daha bir təsdiqidir. Nazirliyin bu barədə məlumatında 

bildirilir ki, müqavilə işğaldan azad edilmiş ərazilərdə külək, günəş, hidroenerji, geotermal və bi-

oenerji kimi bərpaolunan enerji potensialından istifadə, enerji-səmərəli texnologiya və müasir 

enerji-idarəetmə yanaşmaları əsasında “yaşıl enerji” zonasının yaradılması ilə əlaqədar müvafiq 

konsepsiyanın və baş planın hazırlanmasını nəzərdə tutur.  

Dövlət başçısının “Qoyuluş gücü 230 MVt olan günəş elektrik stansiyasının tikintisi ilə bağlı 

pilot layihənin həyata keçirilməsi tədbirləri haqqında” sərəncamı Azərbaycanı “yaşıl enerji” məka-

nına çevirmək istiqamətində atılan növbəti mühüm addımdır. Qeyd edək ki, ölkəmizdə Səudiyyə 

Ərəbistanı Krallığının “ACWA POWER” şirkəti ilə külək və Birləşmiş Ərəb Əmirliklərinin “Mas-

dar” şirkəti ilə günəş elektrik stansiyası tikiləcək.  

Prezident İlham Əliyev BMT Baş Assambleyasının 76-cı sessiyasının illik ümumi müzakirələ-

rində çıxış edərkən ölkədə bərpaolunan enerjinin inkişafına böyük diqqət göstərildiyini bir daha 

vurğulamışdır. Növbəti 3-4 il ərzində ümumi gücü 700 meqavat təşkil edəcək 3 külək və günəş 

elektrik stansiyalarının inşasına sərmayə qoyuluşuna dair üç böyük beynəlxalq enerji şirkəti ilə 

müqavilələr imzalanmışdır. Layihələrdən biri 44 günlük Vətən müharibəsi zamanı Ermənistanın 

işğalından azad edilmiş Şərqi Zəngəzur bölgəsində həyata keçiriləcək. Bu, 240 meqavat gücündə 

günəş elektrik stansiyası Azərbaycanın azad olunmuş ərazilərində ən böyük birbaşa xarici sərma-

yə qoyuluşu layihəsi olacaqdır.  

Külək və günəş enerjisindən başqa, digər alternativ enerji mənbələrindən biri də ölkənin dağ 

çaylarıdır. Belə ki, Azərbaycanın işğaldan azad olunmuş Qarabağ - Şərqi Zəngəzur iqtisadi rayon-

larında yerləşən Vulkanik yayla və Qarabağ silsiləsindən qidalanan onlarla irili-xırdalı çaylar var-

dır. Azərbaycan Respublikası Energetika Nazirliyinin məlumatına görə, dağ çaylarının potensialı 

520 MVt həcmində qiymətləndirilir. Bu çaylarda kiçik və mikro su elektrik stansiyaları quraşdır-

maq mümkündür.  

Digər bərpaolunan enerji mənbələri Kəlbəcər və Şuşa ərazisində mövcud olan termal su ehti-

yatlarıdır. Bütün bu mənbələr işğaldan azad olunmuş rayonlarda yeni enerji layihələrini həyata 

keçirməyə imkan verir. Bu gün dünyanın ən böyük enerji şirkətləri Azərbaycanda bərpaolunan 

enerji növlərinin istehsalına maraq göstərir. İşğaldan azad edilmiş ərazilərdə “yaşıl enerji” zonası-

nın yaradılması məqsədilə bərpaolunan enerji mənbələrindən istifadə ilə bağlı özəl investisiyaların 

cəlb olunması üçün investorlarla müzakirələr aparılır.  

Enerji məqsədi ilə istifadə olunan mənbələrdən biri də odundur. Enerji infrastrukturu olma-

yan uzaq dağ kəndlərində insanların sosial tələbatının ödənilməsi üçün odunun istifadəsi qaçıl-

mazdır. Həm də ağac karbonu udduğu üçün onun tullantısı sıfır hesab olunur. Buna görə də hə-

min ərazilərdə meşə bərpası və yeni meşə massivlərinin salınması prioritet məsələdir. Azad olun-

muş ərazilərdə meşələrin bərpası və yeni meşə sahələrinin yaradılması ilə bağlı layihələrin həyata 

keçirilməsi təbii meşələrin qorunmasına və inkişafına yardım etmiş olardı.  

Bir sözlə, işğaldan azad olunmuş Şuşanı və ətraf əraziləri “yaşıl enerji” məkanına çevirmək 

üçün bütün mümkün imkanlardan səmərəli istifadə edilməlidir. Bu istiqamətdə görülən işlər ölkə-

mizin sosial-iqtisadi inkişafına xidmət edəcəkdir. 

